
107 

политической структуре общества». Это качество имен собственных 
особенно ярко проявляется в употреблении личных имен. 

АБАЙ ШЫҒАРМАЛАРЫНДАҒЫ «МАХАББАТ»  
КОНЦЕПТІСІНІҢ ТІЛДІК-ТАНЫМДЫҚ КӨРІНІСІ 

Тлеулесова А.Ш., 
Баймуханбетова М. Б., 

С.Сейфуллин атындағы ҚазАТУ, Нұр-Сұлтан қ. 

Адамзат қоғамының ең асыл құндылықтарының бірі «махаббат» 
концептісі. «Махаббат» концептісі күрделі логика-философиялық ойға 
құрылған адами қасиеттердің біріне жатады. «Махаббат» концептісі әдетте 
көптеген көркем шығармалар мен қоғамда бір жақты тұрғыда 
қарастырылады. Әдетте «Махаббат» сезімі адамдардың бір-біріне деген 
мейірінен тұрады. Осы адами ізгілік жолы А. Байтұрсынов айтқандай: 
«Қазақтың бас ақыны – Абай» шығармаларында мазмұны ауқымды түрде 
көрсетіліп өлең өзегіне өріліп беріледі»[1,578 б.]. 

Махаббат – этикалық мәні бар ұғым. Ол мазмұны кең, өмірмен 
тамырлас мәні бар ерекше ұғым да болып табылады. В.А. Маслова 
махаббат сөзінің аясында мынадай кең ұғымдарды көрсетеді: «Существует 
широкий спектр видов любви – от эротической влюбленности, чадолюбия 
и патриотизма до меломании, до любви «к небу, усеянному звездами» [2]. 

Демек, махаббат ұғымының аясында еркек пен әйелдің бір-біріне 
деген сүйіспеншілігін, ананың баласына, өз отанына, тіпті табиғатқа деген 
махаббатын түсінеміз. Осы тұрғыдан келгенде, махаббат ұғымы өмірді 
құрайтын маңызды элементтердің ажырамас бөлігі болып табылады. Абай 
шығармашылығында да махаббат концептісі осындай кең ұғымда 
қарастырылады. Абай ұғымында сүю, ғашық болу адамзатқа қажетті 
нәрселердің ең алдыңғы қатарында (Адамзатқа не керек: Сүймек, сезбек, 
кейімек). Махаббат, сүю және сүйе білу – не нәрсенің болмасын бастауы, 
негізі болмақ.  

Ғалымдардың пайымдауынша, қазақ халқының түсінігінде махаббат 
көп жағдайда отбасы, бала, қамқорлық көрсету секілді ұғымдармен іргелес 

түсіндіріледі. Ал С.Г. Воркачеваның айтуынша, орыс халқының 
ұғымындағы махаббат туралы түсінік негізінен шыдамдылық, берілгендік, 
махаббаттың жолында құрбан болу секілді сезімдермен астарласып  
беріледі [ 2,36-38бб.]. 

Абай танымында махаббат ұғымын құрайтын ассоциациялық өрісті 
оның қайсысының активтілігі және пассивтілігіне қарай  басты фреймдер 
жүйесін былайша көрсетуге болады. 

Кесте1- Абай шығармаларындағы «Махаббат» концептісін құрайтын 
фреймдер жүйесі 

 
«Махаббат» 
концептісі 

Аллаға деген сүйіспеншілік 
Адамды сүй, махаббат, ғадалат қылу 
Білсем деген құмар махаббат 
Әкенің балаға деген сүйіспеншілігі   
Табиғатты жақсы көру 

 
Сонымен, тілдік танымдағы «Махаббат» концептісі Абай 

шығармаларында әр түрлі аспектіде көрінеді.  
1. Аллаға деген сүйіспеншілік. Абай шығармаларындағы «махаббат» 

концептісі адам мен тікелей байланыстағы эстетикалық  ұғымдардың 
қатарына жататындығымен қатар, адам танымымен байланысты, өмірмен 
егіз танымдық бірліктердің қатарына жатады: 

Махаббатпен жаратқан адамзатты 
 Сенде сүй ол алланы жаннан тәтті – деп, махаббат екеуара адамдар 

арасынан емес, ең алдымен Аллаһқа қатысты болатындығын айтады. Алла 
адамзатты «махаббатпен» жаратқан. Яғни махаббат адамға дейін болған 
шындық. Бұл жерде Хакім Абай махаббат аллаға деген сүйіспеншіліктен 
басталатындығын айтады: «Ынталы жүрек, шын көңіл, Өзгесі хаққа жол 
емес»[2,382-б.]. 

Не нәрсенің де бастауына осы махаббат негіз болады. Махаббат – ол 
жүректің, көңілдің ісі, жүрекпен танылатын сезім күйі.  Ақын тілінде де 
«ақ жүрек» эпитеті ерекше стилемаға айналған. «Ақ жүрек» шынайылық, 
тазалық, берілгендіктің белгісі. Мұндағы «ақ» сөзі ақын шығармасында  
концептуалдық мәнге ие болған. Себебі «ақ» – өмірдің жарқын, нұрлы, 
мәнді жақтарын суреттеуде ассоциациялық бірлікте қолданылса, өмірдің 
қайғылы, өкінішті сәттері «қара» сөзімен ассоциациялық бірлікте 
қолданылады.  

2. Адамды сүю, махаббат, ғадалат қылу.  Ақын шығармасында  
үзілмей сабақтасып отыратын идея – ол адам туралы идея.  Ақынның да 
адам туралы ең бірінші қағидасы – адамды сүю. Абай  сияқты алып 
тұлғаның адамдыққа шақырып, ғылым-білімге үндеуі, адамның жаман 
әдеттері мен қылықтарын сынап, жаншуы үшін де «сондай адамды» жақсы 
көретұғын кең, ұлы жүрек керек. 

Адамды сүй, Алланың хикметін сез, 

Не қызық бар өмірде онан басқа?! [1,242-б.]. 
Ақын түсінігінде де адамды сүю, оған пайдалы іс қылу «өмірдің 

қызығы» мен мұратына айналған. 
3. Білсем деген құмар махаббаты. Абай өзінің отыз сегізінші қара

сөзінде: «Білгеніңді берік ұстап, білмегеніңді білсем екен деп құмар 
махаббаты болады» - деп, қандайда бір ізгілікті іске назар аударсаң оған 
шын махаббатпен қарауды насихат етеді.  

Білгендердің сөзіне 
Махаббатпен еріңіз 
Ғылымға көңіл бөлсеңіз – деген, өлең жолдары жоғарыда айтқан 

тұжырымды айғақтай түседі. Абай мұраларынан «махаббат» концептісін 
ғылым білімге қатысты, өмірге қатысты, адамдардың өзара қарым-
қатынасына қатысты негізделетіндігін байқауға болады. Өнер-білімді, 
ғылымды аспандата көтеріп, насихаттауы тұлғаның да ғылым-білімге 
деген құмар махаббатының шексіздігін танытады. Білсем деген құмар 
махаббаты – көңілдің, жанның ісі, тәннің де қалауы бар. Бірақ ол басқа, тән 
құмарлығы.  

4. Әкенің балаға деген махаббаты. Жалпы адамзаттық адами
құндылықтарға ие болу идеясының бастауына  ақында да ата-ананың 
махаббаты негіз болады. Әсіресе әкенің балаға деген махаббаты – Абай 
шығармаларының өзекті тақырыбы болып табылады. Жалпы халық 
танымында «бала адамның бауыр еті», «ата-ананың қадірін балалы 
болғанда білерсің», «баланың тілі - бал» т.б. ассоциациялық, семантикалық 
мәнде ашылады. Абай шығармасында әкенің балаға деген махаббаты 
шынайы сезіммен әр қырынан ашылады. Қазақ танымында бала – ұрпақ 
жалғастығы, үрім-бұтақ, әулет ұғымдарымен бірлікте қолданылса, Абай 
шығармасында бала – а) әкенің ізін, ісін жалғастырушы, яғни, рухани 
жалғастықтың, сабақтастықтың айқын көрінісі: «Жасқа жас, ойға кәрі едің, 
Атаңның атын жоймаған», 

ә) әкенің ғана баласы емес, адамның баласы философиясы; 
б) бала - әкенің ақылшысы, тірегі: көрсетіп сонда өлсең, Арманым 

бар дер ме едім?»; «Жасқа жас, ойға кәрі едің»;  
в) бала - әкенің артар үміті, қызығы: «Сағынсам да үміт бар Болушы 

еді қуаныш»; 
г) бала - әкенің мақтанышы: «Кешегі өткен ер Әбіш Елден бір асқан 

ерек-ті»; «жаңа жылдың басшысы - ол, Мен ескінің арты едім». 
Абай танымында бала – адамның көз қуанышы, қызығы. Әкенің 

баласына деген мейірім-махаббаты Абайдың Әбдірахман өліміне 
шығарған өлеңдері мынадай сезім-күйлермен өріліп, әкенің балаға деген 
сезімі осындай қасірет үстінде ашыла түседі:  

Құдайға жалбарыну Жалғыздыққа берілу 
Тілеуін тілеу Мұңаю 
Үрейлену Түпсіз қасірет 
Қасірет шегу Қажу 

Қамығу Құлазу 
Жабырқау Өмірден күдер үзу 
Сағыну Өлімді аңсау 
Қимау Жатсыну 
Түңілу Сабыр қылу 
Құдайға жалбарыну әкенің ішкі үрейі мен секемінің, қорқынышының 

шындыққа айналуы, ішкі қимас сезімінің көрінісі.  
Әбдірахман дүниеден өткеннен кейінгі ақын сезімі мен ішті 

шарпыған күйзелісі одан сайын күшейе түседі. Алғашқы қорқыныш пен 
үрейдің шындыққа айналуы енді ақында сабырлыққа шақыру мотивін 
туғызады. Бұл ақынның әр өлең сайын өлеңнің соңғы тармағында 
қайталанып келіп отыратын «Сабыр қылсақ керек-ті», «Тәубе қылсақ 
керек-ті» деген ынсап қылуға шақырған өлең жолдарынан байқалады. Бұл 
өлең жолдарына дейінгі сезім-күйлер баласының жақсылығын айтып 
тәубеге келу, өлімнің тағдырдың жазған бұйрығы екенін мойындау 
мотивіне құрылған.  

5. Табиғатқа деген сүйіспеншілік  ақынның да дүниенің тылсым 
тірлігінен, сұлулығынан ләззат алып, жанға тыныштық іздеу, жұбаныш 
іздеу, бойға күш-қуат алу талпынысының туындысы болып табылады. 
Абай шығармасында ол шынайы, пәк таза көңілдің, сұлулықтың бейнесі. 
Табиғатпен сырласу арқылы ақын Абай іштей тазаруды, айығуды басынан 
кешіреді. Абайдың табиғат лирикасынан нәр алмаған, оны талдауға үлгі 
етпеген ғалым кемде-кем шығар. Біз үшін маңыздысы – табиғат туралы 
толғаныстарындағы ақын Абайдың танымдық бейнесі, дүниені сезе білу 
сезімталдығы, қабылдауы.  

Абай өмірдің мәні махаббатта деген тұжырымды ұстанған, 
сондықтан ақынның «Махаббат» концептісіне қатысты ойлары мен 
танымдарын өмірден бөліп алып қарауға болмайды. 

